
Аннотация: ушбу тезисда нутқий акт (нутқий актлар) назариясининг юзага келиши 

ва такомиллашиб бориши, локутив, иллокутив ва перлокутив актлардан иборат уч 

босқичли жараённинг ўзаро узвий боғлиқлиги, уларнинг ҳар бири коммуникацияни 

мақсадли ва мазмунли кўчишини таъминловчи нутқий фаолият бўлаги эканлиги 

хусусида фикр юритилган. 

Калит сўзлар: локуция, иллокуция, перлокуция, иллокутив куч, перлокутив 

натижа, маъно актлари. 

Лингвистик прагматиканинг асосий тушунчаларидан бири нутқий акт 

назариясидир: нутқий алоқалар нутқий актлар призмаси орқали ўрганилади.            

ХХ асрнинг 60-йилларидан бошлаб жаҳон тилшунослигида нутқий фаолият ва 

унинг маҳсули бўлган матн ва дискурс тушунчаларига эътибор кучайди. 

И.М.Кобозева бундай қизиқиш ортишининг ички ва ташқи сабаблари мавжудлигини 

таъкидлар экан, ташқи сабаб сифатида Ж.Остиннинг “Слово как действие” (“Сўз 

фаолият сифатида”, 1962) маърузалар курсининг алоҳида китоб ҳолида чоп 

этилишини кўрсатади. Ж.Остин маърузалари тилининг содда ва жонлилиги унинг 

ғояларининг тез оммалашувига олиб келди.26 Кўп ўтмай, бу назарий қарашлар 

америкалик мантиқшунос Ж.Серль27 ва инглиз олими П.Ф.Стросон28 ишларида 

такомиллаштирилди.  

Нутқий акт назариясининг бошқа илмий қарашлардан фарқи шунда эдики, бунда 

нутқий жараёнда сўзловчининг гапда ифодаланган мазмунни талаффуз қилиши 

 
26 Кобозева И.М. “Теория речевых актов” как один из вариантов теории речевой деятельности // Новое в 

зарубежной лингвистике. Выпуск XVII (Теория речевых актов) . – Москва: Прогресс, 1986. – С.7-21 
27 Серль Ж. 1. Что такое речевой акт? 2. Классификация иллокутивных актов. 3. Косвенные речевые акты // Новое в 

зарубежной лингвистике. Выпуск XVII (Теория речевых актов) . – Москва: Прогресс, 1986. – С.151-169; 170-194; 

195-222. 
28 Стросон П.Ф. Намерение и конвенция в речевых актах // Новое в зарубежной лингвистике. Выпуск XVII (Теория 

речевых актов) . – Москва: Прогресс, 1986. – С.131-150 

бевосита тингловчининг уни қандай қабул қилиши билан биргаликда кўриб 

чиқилади. Шу нуқтаи назардан, бу масала “диалог таҳлили” доирасига дахлдор 

ҳодиса сифатида ҳам қаралади, негаки, нутқий акт босқичларининг тўла амалга 

ошиши ўзаро нутқий фаолиятни талаб қилади. 

 Маълумки, нутқий фаолият уч босқичли нутқий актларнинг амалга ошиш 

жараёнини ўз ичига олади: локуция, иллокуция ва перлокуция. Прагматик нуқтаи 

назардан, адресант томонидан узатилаётган ифода маъносининг юзага чиқишида 

локутив, иллокутив ва перлокутив актлар муҳим аҳамиятга эга. Локутив акт – нутқ 

органлари ёрдамида бирор ифодани талаффуз қилиш жараёни.  Иллокутив акт – ана 

шу ифоданинг мазмун томони бўлиб, узатилаётган ахборот ёки маълумотнинг 

коммуникатив жиҳатдан таъсирчанлигини, қабул қилувчи онгига етиб боришини 

таъминлайди. Перлокутив акт эса бу ифоданинг адресат томонидан қабул қилиниши 

ва унга нисбатан реакциясини билдиради. 

 “Айтиш жоизки, санаб ўтилган актлар (локутив, иллокутив, перлокутив) бир 

пайтнинг ўзида, бир макон ва замонда бажарилади. Уларнинг фарқланиши формал 

характерга эга бўлиб, фақат ва фақат уларнинг яхлитлигида ҳақиқий дискурсив-

коммуникатив бирлик, яъни нутқий акт ҳосил бўлади”29.  

Шундай бўлса-да, иллокутив акт ва унинг “иллокутив кучи” етакчи позицияда 

туради ҳамда перлокутив актнинг амалга ошиш/ошмаслигини таъминловчи асосий 

элементлардан бири ҳисобланади. Ш.Сафаровнинг фикрича, “Иллокутив акт 

бевосита мулоқот структурасининг иштирокчиси, коммуникацияни мақсадли ва 

мазмунли кўчишини таъминловчи нутқий фаолият бўлагидир. Иллокутив акт ҳосил 

бўлиши учун маълум бир нутқий тузилманинг аниқ кўринишдаги “иллокутив кучи”  

намоён бўлмоги даркор”30. 

Олимлар иллокутив актлар мулоқот жараёни ва муайян контекстга кўра турли 

функцияларни бажариши  мумкинлигини қайд этадилар. Ш.Сафаров 

“Прагмалингвистика” монографиясида Ж.Остин, Ж.Серль, К.Аллан, К.Бах ва 

 
29  Бузрукова М.М. Инглиз тилида прескрептив (буйруқ) нутқий актининг прагмалингвистик таҳлили // Хоrijiy 

filologiya №2, 2022. – Б. 55-59  
30 Сафаров Ш. Прагмалингвистика:  Монография. – Тошкент, 2008. (- 318 б.)  

Р.Харнеш, Ж.Лич ва бошқалар томонидан турлича қарашлар асосида 

таснифланганлиги, уларнинг ўхшаш ва фарқли жиҳатлари хусусида батафсил фикр 

юритади.31 Демак, бундай баҳс-мунозарали ёндашувлар иллокутив акт турлари 

сўзловчининг иллокутив мақсадига мувофиқ равишда турлича маъно актларини 

юзага чиқариши мумкинлигини кўрсатади. Шундай бўлса-да, А.А.Мантрованинг 

охирги пайтларда қайд этилган ва бир қадар қамраб олинган  таснифини 

келтириб ўтамиз:  

✓ тасдиқлаш  – декларативлар (констативлар, репрезентативлар); 

✓ тингловчига савол бериш – интеррогативлар (квестивлар); 

✓ адресатни хатти-ҳаракатга ундаш – директивлар; 

✓ ҳукмлар – маъқуллаш / рад этиш – вердиктив(айблов)лар; 

✓ ваъда бериш – промиссивлар; 

✓ рухсат бериш – пермиссивлар; 

✓ бекор қилиш, чеклаш – экзерситивлар; 

✓ таҳдид қилиш – менасивлар; 

✓ кафолат бериш, ўз зиммасига  мажбурият олиш – комиссивлар; 

✓ низолар, норозилик билдириш – экспозитивлар; 

✓ миннатдорчилик ёки пушаймонлик билдириш – сатисфактивлар32. 

Ҳар бир умумий нутқий акт(локуция+иллокуция+перлокуция)нинг юзага 

чиқишида, пировардида перлокутив натижанинг амалга ошиш-ошмаслигида мана 

шу актларнинг локутив ва иллокутив кучи маълум бир аҳамиятга эга бўлиши 

шубҳасиздир.  

